
«Corona metta tut sin il chau»
Era la cultura grischuna patescha da la crisa dal corona

 � La crisa da corona actuala tanghe-
scha tut las domenas da la vita privata 
e publica. Betg l’ultim era la cultura. La 
FMR ha discurrì cun il nov directur dal 
Teater Cuira Roman Weishaupt ch’è 
engaschà dapi blers onns intensiva-
main sin plaun cultural .

FMR: Co giuditgescha l’um da cultu-
ra Roman Weishaupt las consequen-
zas da la crisa da corona sin la sparta 
culturala en il Grischun?

Roman Weishaupt: Ina primavaira senza 
concerts, senza teaters, senza exposizi-
uns, senza festas da musica – quai è na-
turalmain fatal. D’ina vart è l’aspect fi-
nanzial greviants per las artistas, ils ar-
tists sco era per ils organisaturs, e da 
l’autra vart patescha l’ aspect social sa 
chapescha enormamain: Tuttenina è far 
teater ensemen, chantar ensemen, ir a 
concert ni era far sport ensemen, pia tut 
quai che fa bain a l’olma, in factur da 
privel per la sanadad. Gea, perfin da 
betg dastgar ir a messa pli… Quai è ina 
trista situaziun.

Vus cumenzais l’avust Voss’emprima 
stagiun sco directur dal Teater da 
Cuira. Quant lunsch èn progredidas 
las preparativas per il program e nua 
tschentais Vus accents e prioritads?

Jau sun gia avanzà flot cun la preparazi-
un dal program, grondas parts da la sta-
giun èn gia fixadas. Sper ina u l’autra 
actura u actur grischun da renum inter-
naziunal che turnan sin la tribuna en 
lur patria, vegni er a dar accents tema-
tics. Mia finamira è da metter produc-
ziuns ospitantas en in connex cun du-
mondas e tematicas da la vita quotidia-
na da las Grischunas e dals Grischuns. 

Tge difficultads chaschuna la crisa dal 
corona concret per il Teater Cuira?

I tutga da restar 
flexibel

Damai ch’il Teater Cuira è uss gea serrà 
e tut las producziuns sut la direcziun 
Haferburg han stuì vegnir revotgadas, 
ponderain nus tge producziuns che pon 
vegnir spustadas sin la proxima stagiun. 
Tschertas producziuns èn liadas tras 
contracts cun il Teater Cuira. E las artis-
tas ed ils artists èn visads sin las pre-
schentaziuns. Uschia vegn jau a progra-
mar ina u l’autra producziun per la pro-

xima sesiun. Dentant èn tschertas pro-
ducziuns era vegnidas stritgadas perquai 
che la gruppa sto stuschar provas e pre-
mieras che sa cruschan cun ils termins 
fixads. En tals cas hai jau stuì tschertgar 
alternativas. Corona metta tut sin il 
chau. I tutga da restar flexibel.

Vus essas era iniziant e purtader dal 
Teater Giuven Grischun. Jau suppon 
ch’era questas activitads èn sistidas 
per il mument. Vegnan las produc- 
ziuns planisadas mo spustadas ni ston 
ellas vegnir stritgadas da tut?

Gea, sco dapertut avain nus era stuì 
stritgar las provas da las ultimas emnas 
dal Teater Giuven Grischun. Nus aves-
san gì premiera quest’emna a Cuira. 
Stuschar ina premiera munta er che nus 
stuain chattar novs termins per provas. 
Cun giuvenils n’è quai betg usche sim-
pel. Per las preschentaziuns a Glion  
ch’ avessan gì lieu il matg tegnin nus 
observà co tut sa sviluppescha.

Co surmuntais Vus persunalmain 
quest temp da «gigina ed abstinenza 
culturala», senza teaters, concerts, ex-
posiziuns ed acziuns publicas?

Gigina ed  
abstinenza culturala

I dat avunda da far. Sco ditg, sun jau ac-
tualmain vi da cumpilar il program per 
il proxim enviern, far las preparativas 

per la nova preschentaziun grafica e co-
municativa per il Teater Cuira, far il 
budget, scriver dumondas da sustegn fi-
nanzial. Jau sun er en barat intensiv cun 
auters collegas da teater, quai va tut per 
skype ni zoom e bler auter. 

Tge alternativas recumandais Vus als 
consuments da cultura che ston uss re-
nunziar a producziuns publicas?

In cussegl per tut tgi ch’ha il teater che 
manca ed ch’ha lungurus a chasa: Sin 
www.nachtkritik.de datti uss la pussaiv-
ladad da guardar teater online, quai 
ch’ins n’ha uschiglio betg. Er sche jau 
sun sceptic vers questa furma da mirar 
teater, viva gea gist il teater da l’act so-
cial nua che acturs e publicum fan expe-
rientschas cuminaivlas en il medem spa-
zi ed en il medem mument. L’internet 
porta uss l’entir mund da teater a chasa. 

Teater viva  
da l’act social

Confederaziun e Chantun han decidì 
ni han mess en vista sustegn statal per 
mitigiar las consequenzas negativas 
da la crisa da corona era per la sparta 
culturala. Tanschan las mesiras previ-
das ni drovi dapli?

Sche questas emprimas mesiras ton-
schan ni betg, vegn pir a sa mussar. Che 
la cultura vegn dentant sustegnida ex-
plicitamain da la politica è in ferm si-

gnal che fa plaschair e motivescha. Ora-
vant tut sche jau patratg a la lavur da 
persvasiun che jau hai anc gì da far 
avant 15 onns per giustifitgar daners e 
finanziaziuns da la lavur culturala e ch’è 
aunc adina puspè da far. Segiramain è 
quai era d’engraziar a tut la lavur da 
lobby dals ultims diesch onns che ha la 
finala manà a la persvasiun che la cultu-
ra è ina ferma pitga per la societad, e 
quai tant per l’economia sco er per il 
bainstar da mintgina e da mintgin. 
L’economia po esser il cor ed il puls 
d’ina societad, la cultura è dentant  l’ol-
ma da quella.

Tals che lavuran professiunalmain 
per la cultura pon bain profitar da 
l‘indemnisaziun da lavur curta. Co 
statti dentant cun ils acturs culturals 
che lavuran independent e tals che 
prestan lavur voluntaria. Pon era 
quels profitar dal sustegn statal?

Tenor las infurmaziuns statalas duain 
era acturs culturals independents e las 
uniuns d’amaturs vegnir sustegnidas. 
Era quellas han da deplorar perditas. A 
mai èsi per exempel enconuschent che 
l’Associaziun svizra dal teater popular è 
vi da sclerir la situaziun e las pussaivla-
dads per sustegnair las uniuns da teater. 

Vus faschais era part da l’Associaziun 
d‘artists «Kulturkanton Graubün-
den». Esì era previs iniziativas da 
questas varts?

Jau sun commember da questa associa-
ziun ch’è dal reminent in’associaziun 
per tut las instituziuns culturalas sco er 
per singulas artistas ed ulteriurs interes-
sents da la cultura en Grischun. La plat-
tafurma dat sustegn cun rimnar e ren-
der accessibel tut las infurmaziuns ac-
tualas pertutgant dumondas en connex 
cun corona. www.kulturkanton.net.

Co giuditgais Vus las consequenzas da 
la crisa da corona a lunga vista? Ha la 
crisa actuala la fin finala forsa schi-
zunt er effects positivs?

Corona ha interrut nossa cursa quotidia-
na. E forsa che corona gida er nus da 
metter novas prioritads en l’ avegnir: 
Forsa che la pussaivladad da pudair s’in-
scuntrar ina giada ad emna per ina prova 
da chant ni per sa participar ad in project 
da teater e l’engaschament voluntari per 
la societad n’è betg pli insatge ch’impe-
descha, mabain insatge che obtegna pu-
spè nova muntada ed enritgescha la vita 
quotidiana. Sco per exempel pudair ir 
puspè ad in concert ni visitar ina pre-
schentaziun da teater en il Teater Cuira. 

Questa intervista è vegnida fatga a scrit.

A partir da questa stad timuna Roman Weishaupt il Teater da Cuira. MAD

